
మానితాసనమధ్యమాసీనుఁ డగుచుఁ

బలికె నొకమాటఁ దత్వప్రపన్నచరిత.

	చ.	
తిరిగితిఁ గాననంబు లతితృష్ణఁ జలింపక తద్వనంబులన్

దొరకవు కందమూలములు తోయజనాభుని యాజ్ఞ గాక యి

ప్పురిజన మెల్ల నన్నపరిపూరిత మై విహరించుచుండఁ గాఁ

గఱ వగునే తదన్నము లకాలమునన్ మనమందిరంబునన్.

	వ.	
అని పలుకు నవసరంబున దైవప్రేరితం బై యొక్క ఫలంబు కనుపడ

సతితో మఱియు ని ట్లనియె.

	క.	
లలనా హర్యర్పిత మగు

ఫల మిది భుజియింపు మీవు పద్మాక్షుఁడు భ

క్తులఁ బ్రోవక దిగవిడుచునె

పొలువుగ సకలప్రపంచపూర్ణుం డగుచున్.

	వ.	
అని పలికిన వచనంబులకుఁ జలితహృదయ యై సతి యిట్లనియె.

	క.	
సుతు లుండఁగఁ బ్రాణం బగు

పతి యుండఁగ నెట్టు లిట్టి ఫలము భుజింపన్

మతిలోన హర్ష మొదవును

సతులకు మముబోంట్ల కెన్న జననుతచరితా!

	వ.	
అని యి ట్లొండొరులు వితర్కించు సమయంబున నొక వృద్ధమహీసు

రుండు దృష్ణానలపీడితుం డై శ్రమంబు నొంది వాసవుని సదనంబున కరుగు

దెంచినం జూచి యా మహీసురవరుండు సంతసంబున నుప్పొంగి సమాగ

తుం డగు తద్విప్రవరునకు నర్ఘ్యపాద్యంబులు సమర్పించి యుచితాసనసమా

సీనుం గ్రావించి విష్ణుసమర్పితం బగు తత్ఫలంబు భుజియింపం బెట్టిన

యతం డది భుజియించి సుఖనిద్రాసమావిష్టుం డయ్యె నా సమయంబున.

	సీ.	
ఆ విప్రదంపతు ల ట్లాతిథేయకృ

       త్యంబులు నడిపి హృద్వనరుహములఁ

బదిలంబుగా రమాపతిఁ దలంచుచు నుండి

       యా రాత్రి గడఁచిన యంతమీఁద

